
Inleiding — Bladsy 51

Kwartaal 2, Week 1

Inleiding

Kyk na die foto en beantwoord hierdie vrae
saam in die klas.

Watter kleure sien jy? Noem hulle.

Waarvan is die foto en waarvoor gebruik

'n mens dit?

Watter ander gebruike is daar vir hierdie item?
Wat is sneeu? Maak ’'n lys van woorde wat
sneeu beskryf.



Storie — Bladsy 193

Tema 6: Sambrele (Inligtingsteks)
'n Weervoorspelling

“Goeiemiddag, u is ingeskakel by
Radio Sonskyn en hier volg vandag se
weer soos gelees deur DIE WEERMAN:

“Die grootste deel van Suid-Afrika is
vandag sonnig met meestal mooiweer.
In Gauteng sal dit egter vanmiddag
reén en donderstorms kan voorkom.

“In KwaZulu-Natal gaan dit baie
bedompig en warm wees en die wind
gaan die heeldag stormsterk waai.
Mense wat wil gaan visvang, moet baie
versigtig wees vir die hoé branders wat
die wind kan veroorsaak.

"In die Oos- en Wes-Kaap is dit 'n
heerlike sonskyndag en hier kan mense
van die lekker weer gebruik maak om
hul gunsteling buitelugaktiwiteite te
beoefen.

“In die Noord-Kaap gaan dit baie
warm wees. Onthou tog om nie
oor die middaguur (tussen 12 en 3)
in die son te wees nie en smeer 'n
sonbrandmiddel aan om jou vel teen
die skadelike uitwerking van die son
te beskerm.

“Dit is vir eers al van ons
weerkantoor hier in Pretoria. Ons
volgende weerverslag is net na die

nuus vanaand om sewe-uur. Dankie en
tot siens.”



Leesbegrip en Idiome — Bladsy 52

Luister en praat

Luister na 'n weerberig

Luister aandagtig na 'n weerberig en beantwoord dan
die volgende vrae:
1. Watter seisoen dink jy is dit? Hoekom sé jy so?
2. Waarom moet die mense in KwaZulu-Natal liewer
nie vandag gaan visvang nie?
3. Moet die mense in Gauteng 'n reénjas of 'n
sambreel werk toe neem? Hoekom?
4. Wat kan die mense in die Wes-Kaap vandag
doen? Gee een voorbeeld daarvan.
5. Bespreek in groepe:
a) Waarom bestudeer mense weervoorspellings?
b) Hoekom behoort 'n mens sonbrandmiddel
aan te smeer wanneer jy buite in die son
gaan wees?
c) Watter ander maniere is daar om onsself teen
die skadelike strale van die son te beskerm?

~
Tref met taal

Lees die idioom en die betekenis. Pas 'n idioom by
een van die prente in die kantlyn en sé hoekom dit
daarby pas.

« Jakkals trou met wolf se vrou: Dit word gesé
wanneer dit reén terwyl die son skyn.

 Elke donker wolk het 'n silwer randjie: Na al die
teenspoed kan 'n mens beter tye verwag.

* In die wolke wees: baie bly wees

 Dit reén katte en honde: Dit reén baie hard.
» Deur die blare wees: deurmekaar wees

L. Dit gaan voor die wind: Dit gaan goed.




